
Abstrak 
Kelemahan pelajar dalam memahami dan mengingati kedudukan benua serta lautan dalam kursus Geografi 
Pelancongan (SPL20043) merupakan satu isu yang perlu ditangani dengan pendekatan yang efektif. Kajian ini 
bertujuan mengenal pasti strategi pembelajaran yang paling berkesan dalam membantu pelajar mengatasi 
kesukaran tersebut. Seramai 32 orang pelajar Semester 2 dari Kolej Komuniti Semporna telah terlibat dalam kajian 
ini melalui teknik pensampelan rawak. Soal selidik digunakan sebagai instrumen kajian dan dianalisis secara 
deskriptif. Dapatan kajian menunjukkan majoriti pelajar memilih strategi pembelajaran secara berkumpulan 
(81.3%). Diikuti oleh menjawab kuiz geografi (75%) dan belajar secara individu (68.8%). Manakala menonton 
video YouTube merupakan strategi yang paling kurang diminati, dengan hanya 21.9% pelajar memilih kaedah 
ini. Kajian ini penting kerana ia dapat mengenal pasti strategi pembelajaran yang paling sesuai dan berkesan 
mengikut keperluan serta kecenderungan pelajar dalam kursus Geografi Pelancongan. Dapatan kajian ini boleh 
membantu pensyarah merancang pendekatan pengajaran yang lebih interaktif dan relevan, seterusnya 
meningkatkan pencapaian akademik pelajar. Selain itu, kajian ini juga memberi panduan kepada institusi 
pendidikan untuk memperbaiki kurikulum dan menyediakan persekitaran pembelajaran yang lebih kondusif. 

Kata kunci: Geografi Pelancongan, strategi pembelajaran, belajar berkumpulan 

1.0 Pengenalan 
Kursus Geografi Pelancongan (SPL20043) merupakan kursus yang sangat menarik bagi pelajar 
dalam bidang pelancongan di Kolej Komuniti di Semporna Sabah. Ini kerana kursus ini 
memperkenalkan tempat, budaya, alam sekitar, dan ekonomi dalam konteks pelancongan, 
justeru menjadikan pembelajaran lebih relevan dan dekat dengan kehidupan seharian. Apabila 
pelajar mengikuti kursus ini, pelajar dapat memahami bagaimana pelancongan mempengaruhi 
pembangunan sesebuah kawasan, pemeliharaan alam sekitar, serta interaksi antara pelancong 
dan komuniti setempat. Selain itu, Geografi Pelancongan juga membuka peluang untuk 
meneroka destinasi menarik di dalam dan luar negara, memupuk rasa ingin tahu, dan 
meningkatkan kesedaran tentang kepentingan pelancongan yang lestari.  Dalam kursus ini, 
pelajar perlu menguasai kemahiran mengenal pasti kedudukan benua dan lautan. Kemahiran 
ini penting bagi membantu pelajar mengenal pasti lokasi tumpuan pelancong utama di seluruh 
dunia.  

Namun begitu, pelajar sering menghadapi cabaran dalam memahami dan mengingati 
kedudukan geografi secara tepat, khususnya apabila melibatkan pemetaan yang kompleks dan 
fakta yang perlu dihafal. Isu ini telah dikenal pasti sebagai antara punca utama pencapaian 
rendah pelajar dalam ujian penilaian berterusan kursus ini. Walaupun kedudukan benua dan 
lautan merupakan asas penting dalam kursus Geografi Pelancongan, ramai pelajar masih 
menunjukkan kesukaran dalam memahami dan mengingati lokasi geografi dunia. Antara 
cabaran utama yang dikenal pasti adalah kekeliruan terhadap peta, istilah teknikal yang sukar 
difahami, kesukaran menghafal nama-nama lokasi, serta ketidakfokusan semasa pembelajaran. 
Kajian Hanifah Mahat et al. (2017) mendapati pelajar sekolah menengah di Sabah juga 
mengalami cabaran yang serupa dalam pembelajaran Geografi, terutama disebabkan oleh 
keperluan menghafal fakta yang banyak, kesukaran memahami peta, serta sikap negatif 
terhadap mata pelajaran ini.  

Lebih membimbangkan, sesetengah pelajar mudah keliru dengan bentuk dan nama benua 
serta lautan, dan berasa tertekan apabila perlu mengingati sejumlah besar fakta geografi yang 
melibatkan lokasi, istilah teknikal, dan hubungan antara wilayah yang pelbagai di seluruh 

dunia.Meskipun minat terhadap subjek ini wujud dalam kalangan pelajar, mereka tetap 
memerlukan pendekatan pembelajaran yang lebih bersesuaian dengan gaya pembelajaran 
masing-masing. Pendekatan seperti penggunaan bahan visual, aktiviti berkumpulan, dan 
latihan interaktif dapat membantu meningkatkan pemahaman serta menarik minat mereka 
terhadap kandungan geografi. Indhirawati et al. (2023) melaporkan peningkatan penglibatan, 
kefahaman peta dan motivasi pelajar sekolah rendah melalui bahan visual interaktif melalui 
aplikasi Google Earth. Manakala dapatan kajian terkini turut menunjukkan bahawa 
penggunaan teknologi Google Earth dalam pengajaran geografi memberi kesan positif yang 
signifikan terhadap kefahaman dan prestasi pelajar. Sebagai contoh, kajian oleh Suasti dan 
Nelly (2025) menunjukkan peningkatan kemahiran berfikir spatial apabila Google Earth 
digunakan secara aktif dalam proses pembelajaran, dengan peningkatan skor post-test daripada 
70.73 kepada 84.59. Dapatan ini disokong oleh kajian Suasti dan Ain (2025) yang 
menggunakan pendekatan Pembelajaran Berasaskan Masalah (PBL) berintegrasi Google 
Earth, dan mencatat peningkatan skor pelajar daripada 74.08 kepada 85.64, dengan tahap 
signifikansi (p < 0.005). Kajian-kajian terkini menunjukkan bahawa penggunaan teknologi 
seperti Google Earth dalam pengajaran geografi memberi impak positif kepada pelajar.  

Hal ini memberi gambaran bahawa pelajar kursus Geografi Pelancongan (SPL20043) di 
Kolej Komuniti juga berpotensi untuk meraih manfaat yang sama sekiranya pendekatan 
pengajaran berasaskan bahan visual interaktif dan teknologi seperti Google Earth diterapkan 
dalam sesi pengajaran dan pembelajaran mereka. Kaedah ini bukan sahaja mampu 
meningkatkan penglibatan pelajar, malah memudahkan mereka memahami konsep-konsep 
geografi yang kompleks secara lebih menarik dan berkesan. 

Oleh itu, adalah penting untuk membantu pelajar menguasai kursus ini. Selepas tamat 
belajar, kursus Geografi Pelancongan membekalkan pelajar dengan pengetahuan dan 
kemahiran yang relevan untuk menceburi bidang pelancongan, perhotelan, dan pengurusan 
destinasi. Ia juga membantu pelajar memahami isu-isu global seperti kelestarian alam sekitar 
dan pembangunan komuniti, yang sangat diperlukan dalam industri pelancongan masa kini. 
2.0 Objektif Kajian 
Secara khusus, objektif kajian adalah :   
1. Mengenal pasti cabaran yang dihadapi pelajar Sijil Pengembaraan Pelancongan dalam 

menguasai topik geografi dunia dalam kursus SPL20043.   
2. Menilai strategi pembelajaran yang paling berkesan menurut perspektif pelajar dalam 

membantu pemahaman dan penghafalan peta dunia. 
3.0 Sorotan Kajian 
Mempelajari subjek geografi pelancongan merupakan kursus yang menarik. Namun begitu, 
subjek ini mempunyai cabaran tersendiri, justeru memerlukan strategi pembelajaran yang 
berkesan. Strategi pembelajaran bagi subjek yang sukar adalah melalui pembelajaran dalam 
kumpulan. Melalui perbincangan dan penyelesaian masalah bersama, pelajar dapat 
mengembangkan kemahiran kritikal yang diperlukan untuk menilai potensi pelancongan 
sesuatu kawasan (Riadi et al., 2022;Zulkarnain et al., 2021). Selain itu, pelajar perlu kerap 
membuat latihan dengan menjawab kuiz Geografi untuk mengukuhkan ingatan pelajar 
terhadap fakta dan konsep penting dalam geografi pengembaraan (Alam & Sukhvinder, 2020; 
Murtini et al., 2022). Pelajar juga perlu meluangkan masa untuk belajar secara kendiri. Mereka 
perlu menghafal dan mengaplikasikan ilmu yang diperoleh, pelajar dapat lebih memahami 
konsep asas geografi dan hubungannya dengan perjalanan (Dewi et al., 2019; Murtini et al., 
2022). Seterusnya strategi penggunaan peta berwarna dalam pembelajaran geografi merupakan 
teknik yang berkesan untuk menarik perhatian pelajar dan membantu mereka memahami 

hubungan ruang. Peta memberikan arah yang jelas kepada pelajar dalam memahami konsep 
seperti lokasi, jarak dan arah. Peta warna bermaklumat boleh mencapai matlamat pembelajaran 
yang lebih baik (Li et al., 2022). Belajar Geografi Pelancongan sebenarnya perlu daripada 
pensyarah yang berpengalaman, justeru itu, pelajar perlu disiplin dan memberi perhatian 
kepada pensyarah semasa pengajaran akan berkesan dalam menguasai topik perjalanan dalam 
geografi. Penyelidikan menunjukkan bahawa pelajar yang memberi tumpuan semasa sesi 
pembelajaran lebih cenderung untuk menghayati maklumat dengan berkesan (Widodo et al., 
2024). Sebagai tambahan, belajar melalui menonton video YouTube juga merupakan alat 
pembelajaran telah menjadi semakin popular kerana keupayaannya untuk menyampaikan 
maklumat dalam format yang menarik. Media visual menyediakan konteks dan pemahaman 
yang lebih kukuh tentang lokasi pelancongan dan isu berkaitan. Kajian mendapati bahawa 
penggunaan video dalam pembelajaran geografi meningkatkan pemahaman konsep yang 
kompleks melalui visual yang jelas (Dündar & Dönmez, 2023;Riadi et al., 2022). 
4.0 Metodologi Kajian 
Menurut Darusalam dan Hussin (2019), metodologi penyelidikan yang sistematik seperti reka 
bentuk kajian, teknik persampelan dan pengujian kesahan instrumen adalah asas dalam 
memastikan objektif kajian tercapai. Kajian ini dijalankan di Kolej Komuniti Semporna, Sabah 
yang merupakan salah satu institusi pendidikan teknikal dan vokasional (TVET) di bawah 
Kementerian Pendidikan Tinggi. Responden kajian terdiri daripada pelajar Semester 2 yang 
mengikuti kursus Geografi Pelancongan (SPL20043) mana ianya merangkumi 3 semester yang 
berbeza sesi. Reka bentuk kajian ini adalah kuantitatif berbentuk tinjauan deskriptif, di mana 
data yang diperoleh dianalisis menggunakan statistik deskriptif berbentuk frekuensi dan 
peratusan untuk menggambarkan taburan jawapan pelajar . Seramai 32 orang pelajar telah 
menjadi responden kajian  dan dipilih berdasarkan jumlah kehadiran aktif dalam kursus 
SPL20043. Jumlah ini dipilih melalui teknik pensampelan rawak mudah dalam kalangan 
populasi keseluruhan seramai 35 orang pelajar. Teknik pensampelan rawak mudah digunakan 
bagi memastikan peluang sama rata diberikan kepada semua pelajar dalam populasi kajian 
(Darusalam & Hussin, 2019). Pemilihan teknik ini turut disokong oleh Ismail et al. (2018) yang 
menyatakan bahawa rawak mudah adalah paling sesuai dalam kajian berskala kecil dan 
berbentuk kuantitatif. 

Instrumen utama kajian ini ialah soal selidik berstruktur yang dibina oleh penyelidik 
berdasarkan objektif kajian dan situasi sebenar dalam pembelajaran Geografi Pelancongan. 
Soal selidik ini mengandungi dua bahagian iaitu: 

1. Bahagian A: Maklumat demografi responden (jantina dan bangsa) 
2. Bahagian B: Item kekerapan ulangkaji pelajaran dan pilihan strategi pembelajaran, 

yang dinilai menggunakan skala nominal dan skala tahap keberkesanan mengikut 
persepsi pelajar. 

Item-item dalam soal selidik ini telah dibina berdasarkan rujukan dan adaptasi daripada 
kajian terdahulu oleh Riadi et al. (2022) dan Zulkarnain et al. (2021) yang meneliti strategi 
pembelajaran dalam pendidikan teknikal dan geografi. Ianya juga telah disemak oleh dua orang 
pakar bidang (pensyarah pelancongan) bagi menjamin kesahan muka (face validity) dan 
kesesuaian dengan konteks kajian. 

Data soal selidik dikumpul melalui pautan Google Form yang diedarkan kepada pelajar 
melalui kumpulan Telegram rasmi kelas. Pelajar diberi masa selama tiga hari untuk 
memberikan maklum balas secara sukarela. Responden diberi penerangan ringkas mengenai 
tujuan kajian serta jaminan kerahsiaan maklumat peribadi mereka. Penglibatan adalah secara 

sukarela dan tanpa paksaan. Penyertaan pelajar dianggap sebagai persetujuan tidak bertulis 
(informed consent). 
5.0 Hasil Kajian 
a) Latar Belakang Responden 

Jadual 1: Latar Belakang Responden 
Kategori Pilihan Peratus (%) 

Jantina Lelaki 34.4  
Perempuan 65.6    

Bangsa Melayu 12.5  
Bajau 71.9  
Suluk 3.1  
Bumiputera 12.5 

Berdasarkan kepada Jadual 1, majoriti responden terdiri daripada pelajar perempuan iaitu 
sebanyak 65.6%, manakala pelajar lelaki hanya 34.4%. Dari segi bangsa, pelajar Bajau 
merupakan kumpulan terbesar dengan 71.9%, diikuti oleh Melayu dan Bumiputera masing-
masing 12.5%, serta Suluk sebanyak 3.1%.  
b)  Strategi Pilihan Pembelajaran Bagi Kursus Geografi Pelancongan SPL20043 
 Jadual 2 : Kekerapan Mengulang Kaji Kursus Geografi Pelancongan SPL20043 

Kategori Pilihan Peratus (%) 

Kekerapan mengulang 
kaji Kursus Geografi 
Pelancongan SPL20043 

Jarang 18.8 

Kadang-kadang 50 

Kerap 18.8 

Sangat kerap 12.5  
Dalam aspek kekerapan mengulang kaji Kursus Geografi Pelancongan SPL20043, separuh 
daripada pelajar (50%) mengulang kaji secara kadang-kadang, manakala 18.8% pelajar 
melakukannya dengan kerap dan 12.5% sangat kerap. Hanya 18.8% pelajar yang jarang 
mengulang kaji. Dapatan ini menunjukkan bahawa kebanyakan pelajar mempunyai kesedaran 
untuk mengulang kaji kursus Geografi Pelancongan SPL20043. 
c)  Strategi Pilihan Pembelajaran Bagi Kursus Geografi Pelancongan SPL20043 

Jadual 3: Strategi Pilihan Pelajar Dalam Pembelajaran Geografi Pelancongan 

Strategi Bilangan Pelajar Peratus (%) 

1. Belajar berkumpulan 26 81.3 

2. Menjawab kuiz geografi 24 75 

3. Belajar secara individu 22 68.8 

4. Melihat peta berwarna 20 62.5 

5. Fokus dalam kelas   14 43.8 

6. Menonton video YouTube 7 21.9 

Jadual 3 menunjukkan strategi pilihan pelajar dalam pembelajaran Geografi Pelancongan. 
Skala yang digunakan untuk pilihan jawapan adalah skala nominal. Skala ini hanya digunakan 

untuk mengenal pasti manakah strategi pilihan, bukan untuk membandingkan atau mengukur 
tahap sesuatu ciri. Bagi dapatan di atas, hanya seramai 32 pelajar sahaja, namun mereka 
dibenarkan untuk membuat pilihan bagi mana-mana strategi yang mereka suka. Secara 
rumusannya, majoriti pelajar memilih strategi pembelajaran secara berkumpulan (81.3%). 
Diikuti oleh menjawab kuiz geografi (75%) dan belajar secara individu (68.8%). Manakala 
menonton video YouTube merupakan strategi yang paling kurang diminati, dengan hanya 
21.9% pelajar memilih kaedah ini. Dapatan ini menunjukkan bahawa pelajar lebih cenderung 
kepada pembelajaran yang melibatkan interaksi sosial dan aktiviti praktikal berbanding kaedah 
pasif seperti menonton video. Dapatan ini selari dengan dapatan Sulong dan Sulong (2022) 
(2020) yang menegaskan bahawa pembelajaran kumpulan membantu meningkatkan kerjasama 
dan sokongan rakan sebaya, khususnya kepada pelajar berprestasi rendah. Rahim et al. (2021) 
turut menyokong keberkesanan pembelajaran koperatif dalam meningkatkan minat dan 
pemahaman, manakala kajian oleh Adam dan Hamdan (2017) menunjukkan terdapat 
peningkatan kemahiran asas melalui pengajaran secara berkumpulan. Justeru, pensyarah boleh 
merancang aktiviti kolaboratif seperti perbincangan kumpulan, tugasan projek, atau 
pembentangan bersama untuk menggalakkan interaksi dan perkongsian idea. Selain itu, 
pensyarah juga boleh membimbing pelajar dengan memberikan panduan jelas tentang peranan 
setiap ahli kumpulan dan memastikan setiap pelajar terlibat secara aktif dalam proses 
pembelajaran. 
6.0 Kesimpulan 
Kajian ini dijalankan bagi mengenal pasti strategi pembelajaran yang berkesan dalam 
membantu pelajar kursus Geografi Pelancongan (SPL20043) menguasai kemahiran mengenal 
pasti lokasi benua dan lautan serta memahami kandungan geografi dunia. Berdasarkan data 
daripada 32 orang pelajar Semester 2 dari tiga sesi berbeza di Kolej Komuniti Semporna, 
didapati bahawa majoriti pelajar memilih strategi pembelajaran berkumpulan (81.3%) sebagai 
pendekatan paling sesuai. Ini diikuti oleh latihan kuiz berulang (75%), ulang kaji individu 
(68.8%) dan penggunaan peta visual (62.5%). 

Dapatan ini menunjukkan bahawa pelajar lebih cenderung kepada kaedah pembelajaran 
kolaboratif, penggunaan kuiz digital serta bahan yang bersifat interaktif dan praktikal 
berbanding pendekatan konvensional. Ini menandakan wujud keperluan untuk mengubah suai 
strategi pengajaran sedia ada agar lebih fleksibel, kreatif dan responsif terhadap gaya 
pembelajaran pelajar. Pensyarah disaran merancang pendekatan pengajaran yang lebih dinamik 
seperti aktiviti PdP kolaboratif, penerapan kuiz digital atas talian serta elemen gamifikasi. 
Pendekatan ini berpotensi meningkatkan motivasi pelajar dan menjadikan suasana bilik darjah 
lebih interaktif, menyeronokkan serta berkesan. 

Secara keseluruhannya, pelajar turut menunjukkan minat untuk meneroka teknologi 
pembelajaran seperti peta interaktif, Google Earth, dan model 3D bagi memahami peta dunia 
dengan lebih berkesan. Oleh itu, pensyarah perlu mempertimbangkan penggunaan teknologi 
ini dalam pengajaran mereka agar pelajar dapat mengaitkan pengetahuan geografi dunia 
dengan konteks pelancongan sebenar atau simulasi visual terhadap keupayaan pelajar 
mengaplikasi ilmu geografi dalam konteks pelancongan sebenar. 

Kajian seterusnya dicadangkan melibatkan sampel pelajar yang lebih luas merentas institusi 
pendidikan bagi memperkukuh generalisasi dapatan. Kajian lanjutan juga boleh meneliti impak 
penggunaan teknologi tertentu terhadap tahap penguasaan pelajar dalam mengenal pasti lokasi 
dan memahami kandungan geografi pelancongan dengan lebih mendalam. 

Kajian mendalam secara kualitatif juga boleh diteroka untuk meneliti persepsi pelajar 
terhadap strategi pembelajaran yang paling berkesan dalam memahami kandungan Geografi 

Pelancongan, terutamanya aspek pemetaan dan lokasi global. Tambahan pula, kajian akan 
datang boleh menilai kesan langsung penggunaan teknologi seperti Google Earth, model 3D 
atau simulasi visual terhadap keupayaan pelajar mengaplikasi ilmu geografi dalam konteks 
pelancongan sebenar. 

